	        BOSNA I HERCEGOVINA

Agencija za zaštitu ličnih/osobnih podataka u Bosni i Hercegovini

S a r a j e v o
	[image: image1.png]



	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Sarajevo, 08.07.2020. 

XXX XXX d.o.o. Tuzla
Zmaja od Bosne br. XX
75000 Tuzla
PREDMET: Video nadzor u vozilima hitne pomoći,  
                       Mišljenje – dostavlja se,

Veza: Vaš E-mail od 01.07.2020.
Agencija za zaštitu ličnih podataka u Bosni i Hercegovini (u daljem tekstu: Agencija), primila je Vaš upit koji se odnosi na upotrebu video kamera u službenim vozilima hitne pomoći koja se koriste u svrhu transporta pacijenata. U upitu je navedeno da bi jedna video kamera bila usmjerena neposredno na zadnjoj strani vozila radi praćenja ubacivanja nosila, dok bi druga bila usmjerena na prostor za smještaj pacijenta u unutrašnjosti vozila. Također je navedeno da bi kamere služile u svrhu komunikacije između medicinara u vozilu i ljekara u zdravstvenoj ustanovi radi pomoći pacijentu tokom transporta. Zbog navedenog, postavljate pitanje usklađenosti planiranog video nadzora sa članom 9. stav (2) tačka d) Zakona o zaštiti ličnih podataka ili nekom drugom odredbom.    
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka, Agencija daje sljedeće:
M I Š LJ E NJ E
Zakon o zaštiti ličnih podataka („Službeni glasnik BiH“ br. 49/06, 76/11, 89/11; u daljem tekstu: Zakon) u članu  21a. reguliše obradu ličnih podataka prikupljenih putem video nadzora, te propisuje sljedeće:

    „(1) Snimci pohranjeni putem video nadzora na određenom prostoru na osnovu kojih se može
            identifikovati nosilac podataka predstavljaju zbirku ličnih podataka.

(2) Kontrolor koji vrši video nadzor dužan je donijeti odluku koja će sadržavati pravila obrade s ciljem poštivanja prava na zaštitu privatnosti i ličnog života nosilaca podataka, ako video nadzor nije propisan zakonom.

(3) Kontrolor koji vrši video nadzor dužan je na vidnom mjestu istaći obavještenje o vršenju video nadzora i kontakt putem kojeg se mogu dobiti pojedinosti o video nadzoru.“

Video nadzor, u kontekstu zaštite prava na privatnost, znači pribavljanje i pohranjivanje vizuelnih ili drugih zapisa iz praćenih mjesta gdje se kreću fizička lica, putem instalisanog sistema videonadzora u kojem slučaju dolazi do sistematskog prikupljanja snimaka lica na određenom prostoru, u određenom vremenskom periodu, uz očekivanu pretpostavku daljeg korištenja ovih snimaka.

Osnovna svrha uspostavljanja video nadzora je zaštita lične i imovinske sigurnosti, te se u druge svrhe (poput kontrole prisustva na radnom mjestu, pravilnosti izvršavanja poslova i zadataka i sl.), ne može koristiti. 

Obzirom da bi se kamerama vršilo snimanje medicinskih tehničara (radnika na radnom mjestu), takva obrada ličnih podataka mora ispuniti uslove iz propisa koji regulišu prava i obaveze iz radnog odnosa. 
Nadalje, Zakonom o radu u članu 30. („Službene novine FBiH“ broj: 26/16 i 89/18) je propisano da se lični podaci radnika ne mogu prikupljati, obrađivati, koristiti ili dostavljati trećim licima, osim ako je to određeno zakonom ili ako je to potrebno radi ostvarivanja prava i obaveza iz radnog odnosa.  

Praksa Evropskog suda za ljudska prava ukazuje da video nadzor radnika na radnom mjestu predstavlja znatno zadiranje u zaposlenikov privatni život, te se ono može opravdati jedino razlozima navedenim u članu 8. stav (2) Evropske Konvencije o zaštiti ljudskih prava i osnovnih sloboda (interes državne sigurnosti, javnog reda i mira, ili ekonomske dobrobiti zemlje, sprječavanje nereda ili kriminala, zaštita zdravlja ili morala ili zaštita prava i sloboda drugih i ako je to neophodno u demokratskom društvu). Upravo je u jednom od presuđenih slučajeva, Sud utvrdio da ukoliko praćenje izvršavanja radnih aktivnosti nema zakonski osnov za uvođenje videonadzora, a osim toga ne postoji opasnost za ljude i imovinu, zadiranje u privatni život na taj način nije u skladu sa zakonom, te predstavlja povredu člana 8. Konvencije.

Nadalje, video nadzor se namjerava koristiti za praćenje zdravstvenog stanja pacijenta, odnosno za obradu posebne kategorije ličnih podataka, koja je izuzetno dozvoljena ukoliko se, pored ostalog, vrši u skladu sa članom 9. stav (2) tačka d) Zakona. 

S tim u vezi, Zakonom o pravima, obavezama i odgovornostima pacijenata („Službene novine FBiH“ br. 40/10) je u članu 26. stav (1) propisano da „Pacijent ima pravo na zaštitu svoje privatnosti tokom provođenja dijagnostičkih ispitivanja, posjeta doktoru medicine odnosno doktoru stomatologije ili specijalisti i medicinsko-hirurškom liječenju u cjelini“, dok je odredbom stava (4) propisano da „Zdravstvene ustanove odnosno zdravstveni radnici trebaju obezbjediti zvučnu i vizuelnu privatnost pacijenata prilikom pregleda i izvođenja medicinskih postupaka, osim u hitnim slučajevima.“
Dakle, upotreba video nadzora u sanitetskim vozilima nije u skladu sa citiranom zakonskom odredbom koja garantuje zvučnu i vizuelnu privatnost pacijenta prilikom pregleda i izvođenja medicinskih postupaka.  

Osim toga, svrha namjeravanog video nadzora je da ljekar daje savjete medicinaru u vozilu kako da postupa kod pogoršanja stanja pacijenta, pri čemu nije obrazložena neophodnost snimanja video kamerama ukoliko se već komunikacija ostvaruje mobilnom vezom.   

Shodno navedenom, Agencija je mišljenja da namjeravana upotreba video nadzora ne ispunjava uslove propisane Zakonom, odnosno da bi takva obrada ličnih podataka predstavljala dodatni rizik od ugrožavanja privatnosti pacijenata i zdravstvenih radnika. 
S poštovanjem,                                                                                                                                                                                                                                                                    
Dostavljeno:                                                                                                   D I R E K T O R                                                                                                                                                                                                    
-  naslovu, 







               
-  u spis.                                                                                                           Petar Kovačević

